
WAT VIER CHRISTENE OP HEMELVAARTDAG? 
 
Wat vier ons eintlik op Hemelvaartdag en waarom is dit so belangrik? 
 

Jesus se hemelvaart 
Die woord Hemelvaart kan nogal verwarrend wees. In die Bybel beteken Hemelvaart om hemel toe te gaan. Wie 
vaar op na die hemel? Aan die einde van Jesus se tyd hier op aarde het Hy na die hemel teruggekeer. Hy het aan 
die kruis gesterf en drie dae later uit die dood opgestaan. Daarna het God Hom na die hemel opgeneem. Jy kan 
hieroor lees in Lukas 24:50-53 en Handelinge 1:9-11. Jesus het sy laaste instruksies aan sy dissipels gegee en 
daarna het ŉ wolk Hom weggeneem hemel toe en die dissipels kon Hom nie langer sien nie. 
 
Op Hemelvaartdag vier ons Jesus se opvaring na die hemel. In Lukas 22:69 lees ons: “Maar van nou af sal die 
Seun van die mens aan die regterhand van die almagtige God sit.” Dit beteken nie dat Hy heeltyd iewers bo ons in 
die hemel aan die regterhand van God sit nie. Wat die skrywers van die Bybel hiermee wil beklemtoon is dat Jesus 
nou naby God is. Jesus is nie net naby aan God nie, maar Hy het ŉ belangrike posisie by God. Jesus word deur 
God verhewe en regeer saam met Hom. Jy kan meer hieroor lees in Filippense 2:9, Kolossense 3:1 en 1 Petrus 
3:22. Dit is hoekom ons Hemelvaart vier en waarom dit die moeite werd is – Jesus se verheffing by God in die 
hemel na sy vernedering aan die kruis. 
 
 

Waarom het Jesus hemel toe gegaan? 
Jesus was deur God verhewe na sy dood en opstanding. Daarom is Hy deur God in die hemel opgeneem om naby 
sy Vader te wees. Deur hemel toe te gaan, het Jesus plek gemaak vir die Heilige Gees wat Christene die vermoë 
gee om die evangelie te versprei. Toe Jesus aan die elf dissipels verskyn het, sê Hy vir hulle: “Gaan dan na al die 
nasies toe en maak die mense my dissipels: doop hulle in die Naam van die Vader en die Seun en die Heilige 
Gees ...” (Matteus 28:19). Nadat Jesus met die dissipels gepraat het, het Hy na die hemel opgevaar en aan die 
regterkant van God gaan sit. Daarna het die dissipels uitgegaan en oral gaan preek. 
 
Jesus het ook gesê dat Hy gaan om ŉ plek gereed te maak vir almal wat in Hom glo (Johannes 14:2) en dat Hy 
eendag sal terugkeer aarde toe (volgens Lukas 21:27 en Handelinge 1:11). 
 
Nadat Hy dit gesê het, het Hy na die hemel opgevaar. Terwyl hulle Hom dopgehou het, het Hy in ŉ wolk verdwyn 
sodat hulle Hom nie langer kon sien nie. Hulle het nog na die hemel gekyk toe twee mans in wit klere skielik by 
hulle kom staan en sê: “Galileërs, waarom staan julle so na die hemel en kyk? Hierdie Jesus wat van julle af na die 
hemel toe opgeneem is, sal net so terugkom soos julle Hom na die hemel toe sien opgaan het.” Handelinge 1:9-11 
 
Christus se hemelvaart is uiters belangrik vir die daaglikse lewe van elke Christen. Toe Christus na die hemel 
opgevaar het, was dit nie net omdat Hy dinge klaargemaak het en nodig gehad het om terug te keer hemel toe nie. 
Hemelvaart plaas klem op die goddelikheid van Christus, sy hereniging met die Vader en sy teenwoordigheid deur 
die Heilige Gees. Dit simboliseer ook die krag van Christus om vir ons te pleit en om voor te berei vir ons plek in 
die huis van die Vader. 
 
 

Wat is die verskil tussen Paasfees, Hemelvaart en Pinkster? 
Tydens Paasfees vier ons Jesus se opstanding uit die dood. Hy het die dood oorwin. 
 
Op Hemelvaartdag vier ons dat Jesus nie net uit die dood opgestaan het nie, maar dat God Hom na die hemel 
opgeneem het. Dit is die teenoorgestelde van sy kruisdood – eerstens is Jesus erg verneder en nou is Hy grootliks 
verhewe. 
 
Uiteindelik vier ons tydens Pinkster die uitstorting van die Heilige Gees oor die dissipels (eintlik die hele mensdom) 
nadat Jesus die aarde verlaat het. 
 
Hierdie drie feeste vertel dus ŉ kronologiese verhaal: Jesus het uit die dood opgestaan, Hy het na die hemel 
opgevaar en die Heilige Gees het sy werk op aarde begin. 

Wanneer word Hemelvaart gevier en waarom juis dan? 
Hemelvaart word op die veertigste dag vanaf Paasfees gevier. Dit is altyd op ŉ Donderdag, want Paasfees is altyd 
op ŉ Sondag. Pinkster word tien dae na Hemelvaart gevier. 
 
In Handelinge 1:3 staan geskryf dat Jesus veertig dae ná sy opstanding (Paasfees) aan sy dissipels verskyn het en 
daarna opgeneem is hemel toe. 
 
Tien dae later vier ons Pinkster. Dit is omdat die Joodse Fees van die Weke (fees van die oes) vyftig dae na Pasga 
(Paasfees) plaasvind. Tydens die Fees van die Weke het die Heilige Gees gekom en daarom vier ons Pinkster. 
 
Daardie vyftig dae word ook gevind in die Griekse woord vir die Fees van die Weke: Pinkster (penta beteken vyf; 
dink aan die Pentagon: ŉ gebou wat van bo af soos ŉ vyfhoek lyk). 
 
 

Die son en lug is duisende ligjare weg van die aarde af, nie waar nie? Het Jesus ook so 
lank geneem om op te vaar? 
Volgens Handelinge 1:9 is Jesus met ŉ wolk opgeneem tydens sy hemelvaart. Moet jou egter nie verbeel dat 
Jesus sedertdien iewers bo in die wolke langs God sit nie. Wanneer daar oor die hemelvaart gepraat word, wil die 
Bybelskrywers dit duidelik maak dat Jesus verhewe en naby God is. Dit gaan nie noodwendig oor die hemel of die 
wolke soos ons dit sien as ons opkyk nie, maar oor Jesus se plek by God. 


